
MЕВА БОҒЛАРИ БАРПО ҚИЛИШ ВА МЕВА ДАРАХТЛАРИНИ ЎТҚАЗИШ
Бизга маълумки, боғ учун жой танлашда иқлим шароитлари, айниқса ҳарорат фактори ҳал қилувчи аҳамиятга эга. Ўзбекистонда ўстириладиган мева турлари республиканинг деярли барча туманларида ўсади ва ҳосил беради.

Ўзбекистон водийларидаги туманларда боғ учун жой ажратишда қанча ёмғир ёғиши айтарли аҳамиятга эга эмас, чунки боғлар суъний йўл билан суғорилади.

Боғ учун жой танлашда жойнинг паст-баландлиги муҳим аҳамиятга эга, чунки у боғнинг айрим участкаларида микроиқлим ҳосил қилади. Суғориладиган текис ерларда, ҳар 1000 м. да кўпи билан 4-8 м нишаб бўлган участкаларни танлаш тавсия қилинади.

Ўзбекистонда шимолий ва ғарбий тоғ ён бағирлар боғ барпо килиш учун энг қулай жойлардир. Шарқий ва жанубий ёнбағирлар боғ барпо қилиш учун яроқли бўлмайди. Бундай ёнбағирларни, одатда, анжир, анор, хурмо, унаби ва бошқа иссиқсевар ҳамда қурғоқчиликка чидамли турлар егаллайди.
Ўзбекистон тупроғининг кўпчилик қисми боғ барпо қилиш учун яроқлидир. Тупоқнинг боғ барпо қилишга яроклилигини мева ўсимликларининг йўлдошларига ҳам қараб аниқланади. Масалан, ёнғоқ, қайрағоч, терак, шумтол, акация, эман, тол ва бошқалар яхши ўсган ерларда барпо қилиш мумкин.
Кўпчилик мева турлари ҳайдалма қатлами ўртача ва енгил қумоқ тупроқ бўлган маданийлашган бўз тупроқларда энг яхши ҳосил беради.
Илдизлари чуқур жойлашадиган мева турлари (олма, нок, гилос ва бошқалар) тупроқ горизонти камида 2,0-2,5 м бўлган, данак мева турлари эса (ўрик, шафтоли, бодом ва бошқалар) тупроқ горизонти камида 1,0-1,5 м бўлганида яхши ўсиб мўл ҳосил беради.

Сизот суви юза жойлашган ерлар мева ўсимликлари, айниқса, чуқур илдиз отадиган дарахтлар учун деярли қулай эмас. Боғ барпо қилиш учун сизот сувлар ер сатҳидан камида 2,0-2,5 м, айрим мева турлари (олхўри, олча, жийда) учун эса 1-1,5 м, шўр тупроқларда 2,5-3,0 м чуқурда жойлашган участкалар ажратилади. Денгиз сатҳидан 1000-1500 м баландликдаги тоғолди ва тоғли зонадагина суъний суғорилмайдиган боғлар барпо қилиш мумкин.
Ҳар бир мевали дарахт тур ва нави тупроқ иқлимга нисбатан ўзига хос талабчан бўлади. Ана шу талабларга мувофиқ Ўзбекистон территорияси табий ва иқлим шароитига қараб минтақаларга ажратилган. Уларнинг хар бирида мева турлари ва навлар фоиз ҳисобидаги нисбатда кўпайтирилади. Ишлаб чиқариш тажрибаси ва илмий текшириш муассасалари маълумотларига қараб ҳар бир минтақа учун фоиз ҳисобида тур ва навлар районлаштирилган. 
Ҳар бир тур ва ҳатто ҳар бир навнинг ташқи муҳитга бўлган талаби турлича бўлади. Шу сабабли уларни парвариш қилиш агротехникаси табақалаштирилган бўлиши лозим. Бунга эришиш учун турлар алоҳида-алоҳида участкаларга ва ҳатто кварталларга, навлар эса алоҳида қаторларга ўтказилиши керак.

Навлар шундай танланиши лозимки, улар ўзаро чангланиб, бутун вегетация даври давомида боғдан бир меъёрда ҳосил чиқиб турсин. Боғдаги асосий уруғлилар 3-5 навдан, данаклилар 3-4, бошқалари 2-3 навдан иборат бўлиб, улар ҳар хил муддатларда пишадиган бўлиши лозим. Ўз-ўзидан чангланадиган навлар ҳам четтан чангланганда мўл ва сифатли ҳосил беради, уларнинг тўла чангланиши учун ҳар 10-12 асосий катордан кейин 1-2 қатор 2-3 хил чангловчи нав ўтқазилади.

Мева дарахтларини боғда жойлаштиришда уларнинг ўсиш ва ҳосил беришига зарар етказмаган ҳолда ўсимликларнинг озиқланиш майдонидан имкони борича тўлароқ фойдаланиш кўзда тутилади.
Текислик зонада мева дарахтлари квадрат, тўғри бурчак ва шахмат усулида жойлаштирилади.

Квадрат усули жуда кўп қўлланилади. Бунда қатор ораси ва қаторлардаги турлар ораси тенг бўлади.

Тўғри бурчак усулида қаторлар ораси қаторлардаги дарахтлар орасига нисбатан бирмунча (2-3 м) кенгроқ қолдирилади. Оқибатда 1 гa eрга квадрат усулидагига қараганда кўпроқ дарахт ўтқазилади.
Кўчатларни ўтқазиш усули. Мева дарахтлари шундай қалинликда ўтқазилиши керак, бунда уларнинг максимал даражада юқори ҳосил бериши, меваларнинг сифати яхши бўлиши, шунингдек шамол, гармселга ва совуқ ҳамда қора совуқларга чидамли бўлиши, тупроқни ишлаш ва дарахтларни парвариш қилиш ишларини механизациялаштириш имкони яратилиши таъминлансин.
Боғ барпо килишдан олдин ер кўчат ўтқазишга сифатли тайёрлангандагина ўсимликлар соғлом ва бақувват ривожланиши мумкин. Ерни экишга тайёрлаш - уни текислаш, ҳайдаш, ўғитлаш ва бошқалардан иборат.

Чуқурлар ковлаш. Кузда чуқурлар кўчат ўтқазишдан икки ҳафта илгари, баҳорда ўтказилганда эса кузда ковлаб қўйилади. Суғориладиган бўз тупроқли ерларда уларнинг кенглиги 60-75 см ва чуқурлиги 60-70 см килинади: кам унумли шағал тошли тупроқларда чуқурларнинг эни 1,5 м гa етказилади.

Чуқур ковланганда дарахт ўтказиладиган нуқтани йўқотиб қўймаслик ва тўғри чизиқ бўйлаб ўтқазишни бузмаслик учун узунлиги 1,5-2 м, экиш тахтасидан фойдаланилади.

Кўчат ўтказиш муддатлари. Маҳаллий иқлим шароити ва ташкилий ишларга қараб мева дарахтлари одатда кузда ёки баҳорда ўтқазилади. Кузги дарахт ўтқазиш хазонрезгиликдан кейин ноябр бошларида бошланиб, қора совуқлар тушгунга қадар давом этади. Баҳорда эса кўчатлар куртак ёзгунга қадар, тупроқнинг ҳолатига қараб, яъни жанубий туманларда 20-25 мартгача, шимолий туманларда 10-15 апрелгача ўтқазиш мумкин.

Кўчат ўтказилганида илдиз бўғзи оғир тупроқли участкаларда ер юзидан 5-6 см, енгил тупроқли участкаларда эса 4-5 см юқори қилиб кўмилиши лозим. Кўчат ўтказилгандан кейин кетма-кет суғорилади.
